Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin Ana San Martín Aniz andreak egindako galderaren erantzuna, Foru Diputazioak emana, emakumeen eta gizonen soldaten arteko arraila murrizte aldera hartutako neurriei buruzkoa. Galdera argitaratu zen 2016ko martxoaren 15eko 36. Nafarroako Parlamentuko Aldizkari Ofizialean.

ERANTZUNA

Unión del Pueblo Navarro parlamentu-taldeari atxikitako foru parlamentari Ana San Martín Aniz andreak idatzizko galdera egin du soldaten arteko arraila murrizte aldera hartutako neurriei buruz (9-16/PES-00211). Hauxe da horri buruz Herritarrekiko eta Erakundeekiko Harremanetarako kontseilariak ematen dion informazioa:

2015ean, Nafarroako Berdintasunerako Institutuak Amednari azterlan bat eskatu zion Nafarroan soldaten arteko arrailaren arrazoiak analizatzeko eta gomendioak eta neurri zuzentzaileak proposatzeko. Azterlanaren helburua zen azaltzea generoko arrailak Nafarroan nolako dimentsioak zituen, bai eta Nafarroako enpresa-egiturarekin eta lan-okupazioarekin daukan lotura ere.

Hasierako ondorioak lortzeak oinarri gisa balio izan du prebentzio-, sentsibilizazio- eta zuzenketa neurriak artikulatzeko eta Nafarroako enpresa-ehundurarekin garatu beharreko lan-proposamenak egiteko.

Dauden datuen arabera, ikusten da erakundeek ezagutza eskasa daukatela soldaten arteko arrailari buruz, eta, bestetik, ikusten da arrail hori gertatzen dela bai enpresa-erakundeetan, bai merkataritza xedeak dituzten nahiz merkataritza-xederik ez duten gisa guztietako entitateetan ere. Garrantzitsua da erakundeak sentsibilizatzea soldaten arteko arrailaren aurka egiteko beharrari buruz, eta, batez ere, ezinbestekoa da ildo horretatik jarduketak egitea, lurraldeari egokituak eta aukera emanen dutenak enpresa batean soldaten arteko arrailaren desbideratzeak zuzentzeko ez ezik, prebentzioa bideratzeko eta arraila hori erakundearen barrenean gerta dadin eragozteko jokabide eta protokolo egokiak sortzeko ere.

Hori dela eta, Nafarroako Berdintasunaren Institutuak aurtengo dituen helburuen artean dago soldaten arteko arrailaren prebentziora eta Nafarroako Foru Komunitatean gaur egun dauden ratioen inguruko sentsibilizaziora eta haiek zuzendu eta gutxitzera bideratutako jarduketak sustatzea. Horretarako guztirako, honako hau egin nahi dugu:

• Nafarroan enpresaren inguruko sentsibilizazioa bultzatzea soldaten arteko generoko arrailari dagokionez.

• Gizartea sentsibilizatzea desberdintasun hori zuzentzeko jarduketak egin behar izateari buruz eta hartatik eratortzen diren ondorioei buruz, emakumeek gizartean eta ekonomian duten posizioa dela eta.

• Gai hau dela-eta enpresetan esku hartzeko jarraibideak lantzea, enpresetan soldaten artean dagoen arrailaren egoera eta ondorioak ezagut ditzaten.

• Enpresek egiten dituzten gomendioak eta arraila prebenitzeko edo hura enpresetan eta entitateetan gutxitzeko jarduketa-metodoak jasotzea.

Une hauetan, enpresekin lan egiteko ildo bat finkatzen ari da, zeina urtearen azken lauhilekoan eramanen baita aurrera, honako jarduketa hauen bitartez:

• Lanerako bi mahai sortzea Nafarroan enpresetako giza baliabideetako eta beste sail batzuetako arduradunekin, beren enpresetako soldaten arteko generoko arrailari buruzko gakoak lantzeko eta esku hartzeko proposamenak jasotzeko.

• Laneko eta sentsibilizazioko jardunaldi bat egitea soldaten arteko generoko arrailari buruz eta egindako lana eta proposamen berriak aurkeztea.

• Egindako lana hedabide guztietan zabaltzea, azpimarra berezia jarriz Nafarroan enpresei zuzendutakoetan.

• Lan eremuan emakumeen eta gizonen aukera berdintasunari buruzko sentsibilizazio sozial, ekonomiko eta enpresakoa bultzatzeko beharrari buruz.

Bestalde, Nafarroako Emakumearen Institutuak bultzatzen eta koordinatzen du Foru Administrazioan generoko berdintasunerako unitateak ezar daitezela. Horretarako, 2016ko martxoaren 23ko Gobernu Bilkuran, Nafarroako Foru Komunitateko Administrazioan emakumeen eta gizonen arteko berdintasunerako 2016rako programa aurkeztu zuen, non indartuko baita generoko berdintasuneko klausulak sartzea enpresa eta entitateetan. Izan ere, programak helburu gisa jasotzen du “Generoko klausulak sartzea Nafarroako Foru Komunitateko Administrazioaren diru-laguntzetan eta kontratuetan”, eta hori departamentu guztietako deialdietan garatuko da.

Azken hilabete hauetan, Garapen Ekonomikorako Departamentuak zenbait ekintza zehatz jarri ditu abian arlo honetan. Hona horietako batzuk: enpresen “gizarte-erantzukizuna sustatzeko laguntzak” izeneko diru-laguntzaren deialdia, maiatzaren 25eko NAOn argitaratua; laneko istripuak gutxitzeko laguntzen deialdia, laneko ekipoak eta lantokiak egokitzeko inbertsioetarako diru-laguntzen deialdiaren bitartezkoa, maiatzaren 27ko NAOn argitaratua; eta zentro teknologikoek eta ezagutza ikertu eta hedatzen duten erakundeek I + G proiektuak egiteko diru-laguntzaren 2016ko deialdia, non emakumeek ikerketa-taldeetan parte hartzea baloratzen baita, ikerketa-esparruarekin lotutako okupazioen segregazio horizontala gutxitzeko, maiatzaren 31ko NAOn argitaratua. Bada diru-laguntza horiek, Nafarroako Foru Komunitateko Administrazioan emakumeen eta gizonen arteko berdintasun programa betetzeko, sustatu eginen dute bereziki legezko gutxienekoak gaindituta berdintasunaren arloko neurriak integratzen dituzten erakundeen jarduketa.

Berdintasun planen ezarpena sustatzen duten ekintza horiek, bere langileekin tratu- eta aukera-berdintasuneko politikak aplikatzeagatik enpresei aitorpen edo bereizgarriak emateak, norberaren bizitza, lana eta familia uztartzeko neurriak aplikatzeak eta berdintasuna sustatzeko beste neurri batzuek eragin zuzena dute soldaten arteko generoko arraila gutxitzean.

Aldi berean, Eskubide Sozialetako eta Garapen Ekonomikorako lehendakariordetzetatik batera lan egiten ari gara enplegu estrategia bat diseinatzeko, non enplegu politika aktiboak zein enpleguaren kalitatea bermatzeko neurriak batera bilduko baitira. Zehazki, enplegu-politiken esparrutik, zeina Nafar Lansare-Nafarroako Enplegu Zerbitzuaren eskumena baita, aurreikusita dago neurri batzuk hartzea emakumeen enplegua bultzatu eta sustatzeko, hain zuzen ere emakumeen langabezi tasak gutxitze aldera. Enpleguaren arloko kalitatearen esparrutik, zeina Garapen Ekonomikorako Lehendakariordetzaren eskumena baita, emakumeen eta gizonen arteko laneko desberdintasunak aztertuko dira, bai ekonomikoak, bai lan baldintzetakoak, eta alde horiek gutxitzeko neurriak sustatuko dira.

Hori guztia jakinarazten dizut, Nafarroako Parlamentuko Erregelamenduaren 194. artikuluan ezarritakoa betez.

